
MINTAQALARDA TARKIBIY O‘ZGARISHLARNI 
AMALGA OSHIRISHNING MOLIYAVIY 

ASOSLARI: XORIJ TAJRIBASI
ORCID: 0009-0008-9810-0048

Xoltoyev Mirusmon
“Gross sug‘urta kompaniyasi” AJ. 

Moliya va iqtisodiy tahlil departamenti direktor o‘rinbosari 

Annotatsiya: Mintaqalarda tarkibiy o‘zgarishlar bo‘yicha jahon tajribasini o‘rganishning asosiy vazifasi mamlakatdagi u 
yoki bu mintaqaviy muammolarni yaxshiroq tushunishdagina emas, balki ularni hal qilish usullarini o‘rganishdir. Shu bois 
maqolada mintaqalarda tarkibiy o‘zgarishlarni amalga oshirishning moliyaviy asoslari tahlil qilingan.

Kalit soʻzlar: mintaqa, xalqaro, moliya, hamkorlik, iqtisodiyot.

Abstract: The main task of studying the world experience of structural changes in the regions is not only a better 
understanding of certain regional problems in the country, but also the study of ways to solve them.

Key words: Region, international, finance, cooperation, economics.

Аннотация: Основной задачей изучения мирового опыта структурных изменений в регионах является не только 
лучшее понимание тех или иных региональных проблем в стране, но и изучение путей их решения.

Ключевые слова: Регион, международный, финансы, сотрудничество, экономика.

K I R I S H
Mintaqalarda tarkibiy o‘zgarishlar bo‘yicha jahon tajribasini o‘rganishning asosiy vazifasi mamlakatdagi u 

yoki bu mintaqaviy muammolarni yaxshiroq tushunishdagina emas, balki ularni hal qilish usullarini o‘rganishdir. 
Yevropa Ittifoqi tomonidan qabul qilingan Mintaqaviy markaz (1988 yil) va boshqa qator hujjatlar shundan dalolat 
beradiki, mazkur integratsion blok doirasida mintaqalararo munosabatlarning yangi modeli shakllanmoqda. Bu 
berilgan sohada milliy qonun normalarining yaqinlashuvi va tegishli institutlarning asta-sekin rivojlanishida o‘z 
ifodasini topadi. Maastrixt shartnomasiga subsidiarlik tamoyilining kiritilishi, qarorlar qabul qilishdagi subdavlat 
darajasining tobora ortib borayotgan ahamiyatini tan olinishini ko‘rsatadi. Yangi maslahat organi – Mintaqalar 
qo‘mitasining tashkil etilishi hamda mintaqalarning Yevropa Ittifoqi siyosatini ishlab chiqish va amalga oshirish-
dagi mustaqilligi, Yevropa Ittifoqining mintaqaviy hokimiyatlar bilan to‘g‘ridan to‘g‘ri muloqot qilishi, tobora rivoj-
lanib borayotgan mintaqaviy hamkorlik ham shundan dalolat beradi.

M A V Z U G A  O I D  A D A B I Y O T L A R  S H A R H I
Iqtisodiyotni davlat tomonidan tartibga solishning zarurligi, mazmuni, maqsadi va vazifalari, usullari hamda 

uni amalga oshirish tamoyillari rus olimlari M.Ye. Polovitsskaya [3], V.I. Dujenkov [4] kabi olimlar tomonidan 
o‘rganilgan bo‘lsa, mamlakatimiz iqtisodchi olimlaridan Q.X. Abduraxmonov, X.T. Tohirova, H.P. Abulqosimov, 

O.Ya. Hamrayev [5,6] tomonidan o‘rganilgan. Shuningdek, davlat tomonidan iqtisodiyotni boshqarish 
va tartibga solishga qaratilgan siyosatning shakllari, vosita va usullari M.H. Abulqosimov, S.R. Topildiyev 
[7] tomonidan tahlil qilingan. Iqtisodiyotning real sektori va uni davlat tomonidan tartibga solish masalalari 
G.Zaxidov, I.Hotamov, Sh.Yegamberdiyev [8] tomonidan yetarlicha o‘rganilgan.

Shuningdek, mamlakatni modernizatsiya qilish va isloh qilishni yanada chuqurlashtirishga yo‘naltirilgan 
davlat iqtisodiy siyosatining amalga oshirilayotganligi natijasida O‘zbekistonda barqaror iqtisodiy o‘sish ta’min-
langanligi ishonarli dalillar asosida ko‘rsatib berilgan.

T A D Q I Q O T  M Е T O D O L O G I YA S I
Ilmiy maqolani tayyorlash jarayonida ma’lumotlarni jadvallar asosida tahlil qilish, ma’lumotlarni guruhlash, 

abstrakt-mantiqiy fikrlash hamda ekspert baholash usullaridan unumli foydalanildi.

T A H L I L  V A  N A T I J A L A R
Yevropa Ittifoqining mintaqaviy siyosatini amalga oshirish uchun tarkibiy jamg‘armalar va Yevropa inves-

titsiya banki resurslarining to‘rtdan bir qismi ajratiladi va u quyidagi ustuvorlikka asoslanadi: qoloq tumanlarni 
rivojlantirishni rag‘batlantirish, sanoat qoloqligini boshidan kechirayotgan mintaqalarga yordam berish, turg‘un 
ishsizlikka qarshi kurashish, yoshlar uchun yangi ish joylarini yaratish, agrar tuman xo‘jaliklari rivojlanishini 
jadallashtirish va tarkibiy qayta qurish hisoblanadi.

Italiyaning janubida infratuzilmaviy va boshqa loyihalarni amalga oshirish bo‘yicha obyektlarga tabaqa-
lashtirilgan davlat yordamini ko‘rsatuvchi maxsus jamg‘arma faoliyat yuritadi (“Janub kassasi”).

Bolgariyada maqsadli davlat dasturi, alohida tumanlarning jadal rivojlanishini ta’minlash bo‘yicha maxsus 
jamg‘armalar tuzilgan. Uning mablag‘lari mamlakat iqtisodiyotidagi sarmoya kiritmalarning taxminan 1,5 foizini 
tashkil qiladi.

Vengriyada hududiy rivojlanishning markaziy jamg‘armasi faoliyat yuritadi, u quyidagi uchta maqsadli 
jamg‘armalardan iborat:

• sanoatni mahalliylashtirish jamg‘armasi, shaharning rivojlanish rejasiga mos kelmaydigan, og‘ir 
mehnatga asoslangan korxonalarni poytaxtdan tashqariga chiqarishni ta’minlaydi;

• qoloq hududlarni rivojlantirish jamg‘armasi, alohida ajratilgan hududlar iqtisodiyotini ko‘tarish, ya’ni ijti-
moiy-iqtisodiy va ekologik tang mintaqalarda sanoatni rivojlantirish sur’atlarini jadallashtirishga ko‘maklashadi;

• sanoat tarmog‘ining tarkibiy o‘zgarishiga yo‘naltirilgan va bandlikni ta’minlash muammolari bilan 
shug‘ullanuvchi jamg‘arma.

Bozor iqtisodiyoti rivojlangan ko‘pgina mamlakatlarda mintaqaviy siyosat nisbatan bir xildir. Ushbu mam-
lakatlarning mintaqaviy siyosatida umumiy belgilar bo‘yicha hududiy boshqaruvning to‘rtta yo‘nalishini bir-
biridan ajratish mumkin. Biz O‘zbekiston sharoitiga to‘g‘ri keladigan uchta yo‘nalishni ko‘rib chiqamiz, ularning 
barchasi sarmoyalarning hududlar bo‘yicha muayyan qayta taqsimlanishini ta’minlaydi.

Birinchi yo‘nalishga sanoati rivojlanmagan hududlarga infratuzilmaviy xizmat ko‘rsatish va ularning boshqa 
hududlar bilan aloqalarini rivojlantirishga qaratilgan chora-tadbirlar kiradi. Bu tadbirlar, asosan, qishloqlarda 
va aholisi kam tumanlarda keng qo‘llaniladi. Respublikamiz uchun bu yo‘nalish mos keladi, negaki, aholining 
katta qismi qishloqda yashaydi, u yerda ishlab chiqarish va ijtimoiy infratuzilma yaxshi rivojlanmagan. Shu 
bois qishloqlarda va aholisi siyrak tumanlarda infratuzilmaviy tarmoqlarni jadal rivojlantirish uchun infratuzil-
maviy obyekt larni shirkatlarga 5 yil muddatga bepul ijaraga berish, keyinchalik ularni mehnat jamoalariga sotish 
maqsadga muvofiqdir.

Ikkinchi yo‘nalishga sanoati ko‘proq rivojlangan tumanlar va shahar aglomeratsiyalariga nisbatan chek-
langan choralar (ma’muriy yoki moliyaviy aksilrag‘batlar) qo‘llaniladi. Bu muammoli hududlarda sanoat korxo-
nalarini tashkil qilish va shu tariqa hududiy nomutanosibliklarni barham topishiga imkon beradi.

Aksariyat rivojlangan mamlakatlarda qo‘llaniladigan mintaqaviy siyosat vositalari, umuman, undovchi xarak-
terga ega. Ularning ba’zilarigina cheklangan choralarni qo‘llaydi. Bu choralar, avvalambor, aholisi zich sanoat 
mintaqalari yoki iqtisodiy rivojlangan hududlarda sanoat korxonalarining ko‘payishini cheklashga qaratilgan. 
Ular korxonalarning kam rivojlangan hududlarga ko‘chishiga imkon beradi. Bundan tashqari, mazkur chora-tad-
birlar tabiat va boshqa resurslarga salbiy ta’sirni kamaytirish uchun ham qo‘llaniladi.

Hozirgi kunda kichik shaharlar, shahar tipidagi qo‘rg‘onlar, qishloq aholi punktlarida yangi sanoat kor-
xonalarini qurish dolzarb muammo hisoblanadi. Bu borada Yaponiya tajribasi o‘rinlidir. Kunchiqar mamlakat 
shahar markazlarida aholi va sanoat obyektlari zichligini kamaytirish uchun yangi korxonalar qurilishi va mavjud 
korxonalarning kengayishini cheklashga qaratilgan qator qonunlar qabul qilingan.

Bundan tashqari, Tokio va Kinkab kabi aholisi ko‘p shahar aglomeratsiyalaridagi sanoat korxonalarini 
boshqa hududlarga ko‘chirish maqsadida sanoatni mahalliylashtirish to‘g‘risida qaror qabul qilingan. Ushbu 
qonunga muvofiq davlat bir mintaqadan boshqasiga ko‘chgan korxonalar va munitsipalitetlarga subsidiyalar 
ajratadi.

Uchinchi yo‘nalish ya’ni muammoli hududlarni rivojlantirish maqsadida xususiy sanoat sarmoyalarini jalb 
qilishni rag‘batlantirish muhim ahamiyatga ega. Bu sanoat va iqtisodiyotning boshqa tarmoqlarini joylashtirish 
davlat ta’siri tizimining eng asosiy yo‘nalishidir.

Rivojlangan mamlakatlarda mintaqaviy boshqaruvning uchinchi yo‘nalishi rag‘batlantirish vositalarining 
turli-tumanligi va ko‘p qo‘llanilishi bilan farq qiladi. Iqtisodiy Hamkorlik va Taraqqiyot Tashkilotiga 18 ta mam-
lakatdan berilgan ma’lumotlar shuni ko‘rsatadiki, eng ko‘p tarqalgan rag‘batlantirish dastaklari quyidagilardan 
iborat bo‘lgan:

• sanoat korxonalariga sarmoyaviy mukofotlar, mashina va jihozlarga ssuda kafolatlari;
• yer va sanoat maydonlarini sotib olish uchun yordam;
• ishchi kuchini tayyorlash uchun yordam, zayomlarga imtiyozli foizlar;
• turli soliqlar, sarmoyalar, sanoat binolarini qurish uchun yordam;
• korxonalarni ko‘chirish uchun mukofotlar va ularning boshlang‘ich joylashuvi uchun subsidiyalar.

1-jadval. Germaniya misolida rag‘batlantirish uchun beriladigan investitsiyalar.

Investitsiyaviy subsidiyalar 7,5 %

Investitsiyaviy mukofotlar 10 %-25 

Amortizatsiya ajratmalari uchun maxsus ruxsat: ko‘chma mulk uchun 50 %

Ko‘chmas mulk va soliqlardan ozod qilingan zaxiralar uchun 30 %

7,5% investitsiyaviy subsidiyalar, 10% – 25% esa investitsiyaviy mukofotlardan iborat. Kichik foiz bilan 
10-15 yil muddatga 200 ming yevrogacha bo‘lgan zayomlar ham berilishi mumkin. Amortizatsiya ajratmalari 
uchun maxsus ruxsat: 50%gacha – ko‘chma mulk uchun, 30% – ko‘chmas mulk va soliqlardan ozod qilingan 
zaxiralar uchun qo‘llaniladi (1-jadvalga qarang).

Buyuk Britaniyada o‘tgan asrning 70-yillari oxirida maxsus rivojlanish hududlarida sanoat binolarini qurish 
uchun mukofotlar barcha investitsiyalarning 22%ini, rivojlanish va oraliq hududlarda bu ko‘rsatkich 20%ni 
tashkil qilgan. Shimoliy Irlandiyada jihozlar va sanoat rivojlanishi uchun mukofotlar 30-50% oralig‘ida bo‘lgan. 
Yordam ko‘rsatilayotgan hududlarda zavod binolarining qurilishi 2 yilga (maxsus rivojlanish hududlarida –  
5 yilgacha) ijara soliqlaridan ozod qilinadi. Shuningdek, 5 yilgacha va ikki yil muddatga imtiyoz beriladi. Yordam 
olayotgan hududlarda korxonalarning ko‘chishi va yangi joyda joylashishi uchun sarflangan xarajatlarning 80%i 
turli xarajatlar bilan qoplanadi, Shimoliy Irlandiyada esa bu ko‘rsatkich 100%gacha, shuningdek, birlamchi qu -
rilishning salmoqli qismi ham qoplanadi.

Yaponiyada xususiy sanoat kompaniyalari sanoat va ijtimoiy infratuzilmani yaratish uchun ajratiladigan 
mablag‘ning 25%gacha davlat yordami olishi mumkin.

2-jadval. Yaponiya xususiy sanoat kompaniyalari sanoat va ijtimoiy infratuzilmasi uchun ajratiladigan davlat 
yordami.

Imtiyozli kreditlar 7-7,5 %

Jihozlardan 30 %li chegirmalar

Qurilma va binolardan birinchi yil uchun 30 %li chegirmalar

Davlat korxonalaridan asbob-uskunalar ijarasi va hokazolardan 15 %li chegirmalari ham qo‘llaniladi

Bu yordam imtiyozli kreditlar (yillik 7-7,5 % hisobida) va mahalliy zayomlar bo‘yicha foizlarni to‘lashda 
o‘z ifodasini topadi. Tadbirkorlarga muammoli hududlarda yangi korxona barpo etish yoki ko‘chirishga undov-
 chi boshqa rag‘batlantirish usullari, xususan, soliq stavkalarining pasayishi, jihozlarning tezkor amortizatsiyasi 
uchun chegirmalar, imtiyozli kreditlash, jihozlardan 30 %li chegirmalar, qurilma va binolardan birinchi yil uchun, 
davlat korxonalaridan asbob-uskunalar ijarasi va hokazolardan – 15 %li chegirmalari ham qo‘llaniladi (2-jad-
valga qarang).

AQSHda moliyaviy yordam tizimining vazifalaridan biri bu – mintaqalarning iqtisodiy rivojlanish darajalarini 
tenglashtirishdir. Ammo uning “qayta taqsimlovchi samarasi” ijobiy ta’sir bilan birga, bir tomondan shimoliy va 
shimoliy-sharqiy shtatlar, ikkinchi tomondan g‘arbiy shtatlarning iqtisodiy rivojlanishidagi nomutanosibliklarini 
kuchaytirdi.

Federal hukumat shtat va mahalliy hokimiyat idoralarining o‘zaro moliyaviy munosabatlari agrar sohani 
tartibga solish bo‘yicha tadbirlar o‘tkazishiga katta ta’sir ko‘rsatdi. Birinchidan, federal subsidiyalar joylarda 
hokimiyat idoralarining “moliyaviy mustaqilligi”ni oshiradi va shu bilan agrar sohadagi dasturlarni to‘g‘ridan 
to‘g‘ri va bevosita turli fiskal dastaklar yordamida moliyalashga yanada ko‘proq imkoniyat yaratadi. Ikkinchidan, 
maqsadli subsidiyalar berilganda “muqobil moliyalash” tajribasi joylarda hokimiyat idoralarining federal dastur-
larda ishtirokini taqozo etadi va ularga mahalliy sharoitdan kelib chiqib, ushbu dasturlarga ma’lum o‘zgartishlar 
kiritish imkonini beradi.

Mamlakat qishloq xo‘jaligining samarali faoliyat yuritishi ko‘p jihatdan to‘g‘ridan to‘g‘ri va bilvosita davlat 
yordami tufayli amalga oshishi mumkin. Har yili ajratiladigan subsidiyalar qiymati bo‘yicha AQSH, Yaponiya 
va Yevropa iqtisodiy hamjamiyati mamlakatlaridan keyingi o‘rinda turadi. Bu mamlakatlarda qishloq xo‘jaligi 
mahsulotlari qiymatidagi subsidiyalar ulushi tegishli ravishda 70-40 va 30 %ni tashkil qiladi. To‘g‘ridan to‘g‘ri 
budjet dotatsiyalarining umumiy miqdori AQSHda taxminan yiliga 7 milliard dollarga teng. Davlat yordami bekor 
qilinganda fermerlarning daromadi 25-30 foizga tushib ketishi mumkin.

Fermer xo‘jaliklarini qo‘llab-quvvatlash maqsadlari va yo‘nalishlari turli-tumandir: agrar mahsulot ishlab 
chiqaruvchilarni chet el raqobatidan himoyalash, o‘z-o‘zini oziq-ovqat mahsulotlari bilan ta’minlash, qishloq 
xo‘jaligi mahsulotining eksport qilinishini rag‘batlantirish va boshqalar. Mahsulot birligining xarid va bozor narx-
lari o‘rtasidagi farq miqdoridagi kompensatsiya to‘lovlari keng qo‘llaniladi. Ekin maydonlarini qisqartirish uchun 
maxsus subsidiyalar to‘lanadi. Tabiiy ofatlardan ko‘rilgan zarar ham subsidiyalarning boshqa turlari bilan qopla-
nadi, fermer zaxirasida bug‘doyning saqlanishi, meliorativ ishlar va hokazolar ham subsidiyalanadi.

AQSH qishloq xo‘jaligi vazirligi qoshida fermerlarga ko‘maklashish ma’muriyati, xo‘jalik yuritish va rivojlan-
tirish ehtiyojlariga boshqa joydan kredit ololmaydigan fermerlar, qishloq aholisiga qarz va dotatsiyalar beradi. 
Agentlik kredit muddatini uzaytirmaydigan kredit beruvchilar ssudasi bo‘yicha kafolatlar beradi. Fermerlarga 
beriladigan moliyaviy yordamning yarmidan ortig‘i hozirgi paytda ssuda bo‘yicha kafolat shaklida ifodalanadi. 
Shuni ta’kidlash kerakki, mazkur agentlik fermerlar va qishloq aholisiga xususiy kredit beruvchilarga nisbatan 
ko‘proq tavakkalchilik bilan ssuda berish orqali yordam berish maqsadida tashkil etilgan.

Shunday qilib, samarali qishloq xo‘jaligi ishlab chiqarishini kompleks rivojlantirish, jumladan, tashqi va ichki 
sharoitlarni moslashtirish (resurslar ta’minoti, davlat yordami, korxona imkoniyatlarini mustahkamlash va h.k.)
ga asoslanadi. Bu bir-biriga mos tarmoqlararo tovar ayirboshlash va qishloq xo‘jaligi uchun zarur imkoniyatlar 
yaratish sharoitida amal qilishi ishlab chiqarish va tejamli xo‘jalik yuritishda ta’sirchan omillarga tayanadigan 
xo‘jalik mexanizmi doirasida bajarilishi mumkin.

AQSH federal hukumatining agrar soha rivojlanishidagi dasturlarining aksariyati mintaqaviy va mahalliy 
hokimiyat vazifalari bilan kesishadi. Shuning uchun markaz va mintaqalarni davlat boshqaruvining alohida 
yo‘nalishlaridagi roli to‘g‘risidagi masala davlatning o‘tgan asrning 30 yillaridan boshlab qishloq xo‘jaligi iqtisodi-
yotiga faol aralashuvidan buyon dolzarb bo‘lgan. Markazlashgan boshqaruv (masalan, 30 yillar) xalq xo‘jaligi 
majmuasi vakolatlari mintaqaviy hokimiyat idoralariga berilishi bilan almashingan.

Bu davrdagi muhim saboqlardan birini quyidagicha ta’riflash mumkin: katta vakolatlarni joylarga berish 
asosiy rivojlanish ko‘rsatkichlarini ta’minlashdagi nomutanosiblikka olib keladi. Davlat boshqaruvining markaz-
lashuvini birmuncha kuchaytirish bilan birga qishloq mintaqalari muammolarini hal qilish bo‘yicha markaz, 
shtat va mahalliy hokimiyat idoralari o‘rtasidagi o‘zaro munosabatlarning yangicha prinsipi – “sheriklik prinsipi” 
taklif etildi. Mazkur prinsipga binoan, qishloq mintaqalari muammolari faqat turli darajadagi davlat idoralarining 
nodavlat (tijorat va foyda olmaydigan) tashkilotlar bilan birgalikdagi sa’y-harakatlari evaziga hal etilishi mumkin. 
Bunda asosiysi maqsad yo‘lidagi xatti-harakatlar federal darajada muvofiqlashtiriladi.

Markazlashtirishning bunday samarasi mahalliy darajada ham mavjud. Masalan, ko‘pgina muammolarni 
maxsus hamjamiyatlar (masalan, okrug yoki munitsipalitet) darajasida hal qilish deyarli mumkin emas, chunki 
ularning ta’siri yaqin atrofdagi qo‘shni hududlar bilan cheklanadi. Shunga ko‘ra, ular mintaqaviy darajada, ya’ni 
alohida hamjamiyatga nisbatan yanada keng ko‘lamda hal qilinishi lozim. Ko‘pgina hamjamiyatlarning birorta 
vazifani hal qilishdagi hamjihatligi uning yanada samaraliroq ishlashini ta’minlaydi. Aynan shuning uchun “vako-
latli zonalar” va “tadbirkorlik hamjamiyatlari” dasturi ishlab chiqilgan.

Federal hukumatning o‘tgan asrning 90 yillarida qishloqni rivojlantirish dasturlaridagi asosiy e’tibor budjet 
mablag‘larining har bir dollaridan maksimal samara olishga qaratadi. Mazkur tadbir federal budjet taqchilligiga 
qarshi kurashishdan iborat bo‘lib, bu hukumatning so‘nggi o‘n yillikdagi budjet siyosatining ustuvor vazifasi deb 
belgilandi.

Hozirgi paytda qishloq xo‘jalik mahsulotlari ishlab chiqaruvchilarni markazdan qo‘llab-quvvatlashning 
30 dan ortiq turi va yo‘nalishlari, jumladan, oziq-ovqat mahsulotlari ishlab chiqaruvchilarni qo‘llab-quvvatlash 
jamg‘armasi, mahalliy budjet mablag‘lari va ishlab chiqarishni barqarorlashtirish jamg‘armasi mavjud, shu bilan 
birga, soliq va boj imtiyozlari beriladi, budjet ssudalarining muddati uzaytiriladi, bank va tovar kreditlari ajratiladi.

X U L O S A  V A  T A K L I F L A R
Tavsiya sifatida quyidagilarni keltirish mumkin:
• Alohida tumanlarning jadal rivojlanishini ta’minlash bo‘yicha maxsus jamg‘armalar tuzish lozim;
• Infratuzilmaviy va boshqa loyihalarni amalga oshirish bo‘yicha obyektlarga tabaqalashtirilgan davlat 

yordamini ko‘rsatuvchi maxsus jamg‘arma tuzish lozim;
• Sanoati rivojlanmagan hududlarga infratuzilmaviy xizmat ko‘rsatish va ularning boshqa hududlar bilan 

aloqalarini rivojlantirishga qaratilgan chora-tadbirlar ishlab chiqish lozim;
• Sanoati ko‘proq rivojlangan tumanlar va shahar aglomeratsiyalariga nisbatan cheklangan choralar 

(ma’muriy yoki moliyaviy aksilrag‘batlar) qo‘llanilishi maqsadga muvofiq;
• Muammoli hududlarni rivojlantirish maqsadida xususiy sanoat sarmoyalarini jalb qilishni rag‘batlantirish 

muhim ahamiyatga ega;
• Fermer xo‘jaliklarini qo‘llab-quvvatlash maqsadida mahsulot birligining xarid va bozor narxlari o‘rtasi-

dagi farq miqdoridagi kompensatsiya to‘lovlari keng qo‘llanilishi lozim.

Xulosa qilib, xorijiy mamlakatlardagi mintaqaviy siyosatning barcha yo‘nalishlari qayta taqsimlovchi xusu-
siyatga ega va ular investitsiyalarning joylashtirilishini o‘zgartirishga qaratilgan. Yuqorida tilga olingan mam-
lakatlar iqtisodiyot tarmoqlarini joylashtirish sharoitlarini mintaqalar bo‘yicha tenglashtirish va muammoli hudud-
lardagi yangi joylarga ko‘chib o‘tish istagini bildirgan korxona va firmalarga moliyaviy imtiyoz berish orqali bu 
maqsadga erishish mumkin.

